
   Ниме юрри...

   Николай Янгер | Сăвă

   Ик куç тулли — çывăх тăван...

Тăван пулсан — чунра аван.

Савăнтарать тăван пурри,

Асра юлать ташши-юрри!



Сĕтел тулли — ĕçме-çиме...

Йышпа пулсан — кĕрлет ниме.

Савăнтарать тăван пурри,

Асра юлать ташши-юрри!



Йĕри-тавра — хăна-вĕрле...

Хăна пулсан — эпир пĕрле.

Савăнтарать тăван пурри,

Асра юлать ташши-юрри!



Çаплах кĕтетпĕр аттене

Аттен паян — çуралнă кунĕ:

Тултармаллачĕ — шăп çĕр çул!

Вут-вăрçăра вăл пуçне хунă —

Пулман киле килме ун çул.



Аттен паян — çуралнă кунĕ:

Вăл пурăннă — шăп хĕрĕх çул!

Вут-вăрçăра ун юхнă юнĕ —

Ăна телей пӳрмен кун-çул.



Аттен паян — çуралнă кунĕ:

Аттесĕр эпĕр — утмăл çул!

Пирĕнпелех пурнать ун чунĕ,

Аса илсен — тухать куççуль.



Аттен паян — çуралнă кунĕ:

Тултармаллаччĕ — шăп çĕр çул!

Атте çуртийĕ ĕмĕр çунĕ:

Кĕтетпĕр, кĕтрĕмĕр кун чул...

  